
საქართველოს საჯარო სექტორში სერვისების განვითარებასთან ერთად, მნიშვნელოვანია სერვისის მიმწოდებელმა უწყებებმა შეძლონ თავის სერვისების ეფექტიანობის და თვითღირებულების დადგენა.
სახელმწიფო სერვისების თვითღირებულების გაანგარიშების მეთოდოლოგიური სახელმძღვანელო წარმოადგენს მიდგომის და პროცესის დეტალურ აღწერას, თუ როგორ უნდა გამოიყენონ სააგენტოებმა საქმიანობაზე დაფუძნებული ღირებულების (Activity-Based Costing - ABC) გაანგარიშების მეთოდი თავიანთი სერვისების თვითღირებულების დასადგენად.  თვითღირებულების გაანგარიშებასა და ხარჯთაღრიცხვას აქვს რამდენიმე მიზანი: 
· ფასწარმოქმნაზე გადაწყვეტილებების მიღება, რაც გულისხმობს ფასების დადგენასთან დაკავშირებული გადაწყვეტილებების მხარდაჭერას; 
· მისი გამოყენება შემდგომი პერიოდის ბიუჯეტის დასაგეგმად; 
· ხარჯების ანალიზი და ოპტიმიზაცია; 
· დანაკარგების აღმოფხვრა და ეფექტიანობის გაუმჯობესება; 
· სხვა საოპერაციო გადაწყვეტილებების მხარდაჭერა. 
სახელმწიფო სერვისების თვითღირებულება შეიძლება განისაზღვროს სხვადასხვა დონეზე. ამ პროცესისთვის ბაზას წარმოადგენს დანახარჯთა ობიექტი. ეს ცნება შემუშავებულია სერვისის მიმწოდებელი უწყებებისთვის პროცესის გამარტივების მიზნით, რომ დანახარჯებით მსგავსი ან იდენტური სერვისებისთვის პროცესის რამდენიმეჯერ გამეორება არ გახდეს საჭირო. 
შესაძლებელია, თვითღირებულება განისაზღვროს თითოეული მისაწოდებელი სერვისისთვის, მაგალითად, როგორიცაა B კატეგორიის მართვის მოწმობის გაცემა. ამ შემთხვევაში სწორედ ის არის დანახარჯთა ობიექტი. ამავდროულად, შესაძლებელია, თვითღირებულება განისაზღვროს მისაწოდებელი მომსახურების ჯგუფისთვის. მაგალითად, მართვის მოწმობის გაცემა კატეგორიისგან დამოუკიდებლად, ანუ ნებისმიერი კატეგორიის მართვის მოწმობის გაცემა, ერთ დანახარჯთა ობიექტად ჩაითვლება. შესაბამისად, ყველა სახელმწიფო სერვისი ავტომატურად არ არის დამოუკიდებელი დანახარჯთა ობიექტი - ანუ ბაზა თვითღირებულების დათვლისთვის; და პირიქით, ერთი სახელმწიფო სერვისი შეიძლება შედგებოდეს რამდენიმე დანახარჯთა ობიექტისგან. თუმცა, შესაძლებელია, ერთი მომხმარებლისთვის მისაწოდებელი დამოუკიდებელი სერვისი წარმოადგენდეს ერთ დანახარჯთა ობიექტს. მნიშვნელოვანია, გავითვალისწინოთ, რომ თვითღირებულების განსაზღვრისთვის ინტერესის ობიექტია არა სერვისი, არამედ დანახარჯთა ობიექტი, რამდენადაც ხარჯების წარმოქმნისა და აკუმულაციის ბაზა არის დანახარჯთა ობიექტი და არა მომხმარებლისთვის მისაწოდებელი სახელმწიფო სერვისი. 
ABC მეთოდი უარყოფს ისეთ წესს, როგორიცაა ფიქსირებული ხარჯების პირდაპირი გაყოფა დანახარჯთა ობიექტის რაოდენობაზე (ვინაიდან სერვისის მიწოდების ხარჯი მოიცავს არა მხოლოდ მის პირდაპირ ფიქსირებულ და ცვლად ხარჯებს, არამედ თითოეულ საქმიანობას, რომელიც სერვისის შესაქმნელად არის საჭირო), ან/და მხოლოდ ერთი საოპერაციო ერთეულის ბაზისთვის მიკუთვნება. ამ მეთოდის დაშვებით, ხარჯის წარმომქმნელია არა თავად დანახარჯთა ობიექტი, არამედ მისი წარმოებისთვის საჭირო მრავალი საქმიანობა, რომლებიც სხვადასხვა რესურსს იყენებს. ამ ლოგიკაზე დაყრდნობით, სერვისის მიმწოდებელ უწყებაში არსებული სხვადასხვა საქმიანობის გარშემო განისაზღვრება ხარჯები, ამის შემდგომ კი მიეკუთვნება ერთეულ დანახარჯთა ობიექტს. 
ABC მეთოდი გამართლებულია, როდესაც სერვისის მიმწოდებელი აწარმოებს მრავალ დანახარჯთა ობიექტს. ფიქსირებული ხარჯები ფართო სპექტრით გამოირჩევა და ზემოხსენებული დანახარჯთა ობიექტების შესაქმნელად საჭიროა მრავალი სახეობის საოპერაციო საქმიანობა. 
ამდენად, ABC მეთოდი თვითღირებულების განსაზღვრისას იყენებს ხარჯების მრავალ ჯგუფს და ხარჯების წარმომშობ საქმიანობებს, რის გამოც შედარებით მოქნილ მეთოდად მიიჩნევა ცვლადი და ფიქსირებული ხარჯების მიკუთვნებისას. იგი განსაკუთრებით აქტიურად გამოიყენება მომსახურების სფეროში, სადაც ხარჯების დიდ ნაწილს ქმნის ზედნადები ხარჯები, ხოლო სერვისების შინაარსი და მიწოდების პროცესი მრავალფეროვანია. 
ABC მეთოდი ხარჯების გადანაწილებისას იყენებს ორსაფეხურიან მიდგომას: 
· საწყის ეტაპზე ხდება ორგანიზაციის მიერ გამოყენებული ყველა ტიპის რესურსის იდენტიფიცირება და განისაზღვრება მათი ურთიერთკავშირი პროდუქტსა და ორგანიზაციის საქმიანობასთან/ ქმედებებთან; 
· მეორე ეტაპზე განისაზღვრება საბოლოო პროდუქტის მისაღებად საჭირო პროცესი და საქმიანობები (დამხმარე მომსახურებები), რომლებიც შემდეგ გადანაწილდება საბოლოო პროდუქტზე. ამ პროცესში მთავარი სირთულე არის დანახარჯთა იმ მატარებლების ზუსტად განსაზღვრა, რომლებიც განაპირობებს დამხმარე ქმედებების/საქმიანობების გამოყენებას სერვისის მისაწოდებლად. 
მეთოდოლოგია მოიცავს:

· თვითღირებულების დადგენის მიზნებისათვის სერვისის განმარტებას;
· ღირებულების ობიექტის განსაზღვრას - სერვისის დონე, რომელიც
· წარმოადგენს თვითღირებულების განსაზღვრის ობიექტს;
· თვითღირებულების განსაზღვრისათვის ხარჯების სახეებს და
· კლასიფიცირებას;
· ხარჯების საქმიანობაზე განაწილების მიდგომის მეთოდოლოგიას;
· საქმიანობის სერვისებზე განაწილების/მინიჭების მიდგომის აღწერას;
· სერვისის ერთ ერთეულზე თვითღირებულების გაანგარიშების პროცესის აღწერას;
· თვითღირებულების განსაზღვრის პროცესის აღწერას და პრაქტიკულ მაგალითს.
მეთოდოლოგიური სახელმძღვანელო დეტალურად აღწერს სერვისის თვითღირებულების ABC  მეთოდით გამოანგარიშებისათვის საჭირო ეტაპებს: 
· ეტაპი 1: მომხმარებლისთვის მისაწოდებელი სერვისების იდენტიფიცირება; 
· ეტაპი 2: მომხმარებლისთვის მისაწოდებელი სერვისების კლასიფიცირება დანახარჯთა ობიექტებად; 
· ეტაპი 3: თითოეული დანახარჯთა ობიექტის წარმოებისთვის საჭირო რესურსებისა და საქმიანობების იდენტიფიცირება და დანახარჯთა კალათის შექმნა; 
· ეტაპი 4: თითოეულ დანახარჯთა კალათაში ცვლადი და ფიქსირებული ხარჯების წარმომქმნელ საქმიანობათა ერთმანეთისგან გამიჯვნა, ცვლადი ხარჯების წარმომქმნელი რესურსისა და საქმიანობის (მასალა, შრომა, ზედნადები ხარჯი) ღირებულების განსაზღვრა და პირდაპირი მიკუთვნება დანახარჯთა ობიექტისთვის; 
· ეტაპი 5: ფიქსირებული ხარჯების წარმომქმნელ საქმიანობათა დაყოფა დონეებად - დანახარჯთა ობიექტის წარმოებისათვის პირველად შემხებლობაში მყოფი ძირითადი საქმიანობით დაწყებული, მისი განხორციელებისთვის საჭირო დამხმარე მეორე და შემდეგი რიგის/დონის საქმიანობებით დასრულებული, იმის მიხედვით, რამდენად გრძელია საოპერაციო პროცესი; 
· ეტაპი 6: საოპერაციო პროცესში ფიქსირებული ხარჯების წარმომქმნელი ბოლო დონის საქმიანობისთვის საჭირო რესურსების იდენტიფიცირება, დანახარჯთა კალათის განსაზღვრა, დანახარჯთა მატარებლის შერჩევა და დანახარჯის შთანთქმის განაკვეთის გაანგარიშება; 
· ეტაპი 7: დანახარჯთა კალათის შექმნა რიგით შემდგომი ქვედა დონის (დანახარჯთა ობიექტის მიმართულებით) საქმიანობისთვის, მისთვის საჭირო ცვლადი ხარჯების წარმომქმნელი რესურსებისა და წინმსწრები მხარდამჭერი საქმიანობის შთანთქმის განაკვეთის ერთობლიობით; 
· ეტაპი 8: ზემოხსენებული მიდგომით, დანახარჯთა ობიექტის წარმოებისათვის საჭირო პირველად შემხებლობაში მყოფი ძირითადი საქმიანობებისთვის დანახარჯთა კალათის განსაზღვრა და დანახარჯთა შთანთქმის განაკვეთის გაანგარიშება; 
· ეტაპი 9: დანახარჯთა ობიექტისთვის ყველა ფიქსირებული ხარჯის განაკვეთის მიკუთვნება ფიქსირებული ხარჯის წარმომქმნელი საქმიანობის საჭიროების პირდაპირპროპორციულად; 
· ეტაპი 10: დანახარჯთა ობიექტზე ისეთი დანახარჯების გადანაწილება, რომელთა წარმოშობის დრო/ მიზეზი/მოცულობა არცერთ საქმიანობაზე არ არის დამოკიდებული და ვერ ხერხდება მათი განაწილება/მიკუთვნება ვერცერთი ძირითადი და დამხმარე საქმიანობისთვის; 
· ეტაპი 11: დანახარჯთა ობიექტის თვითღირებულების გაანგარიშება - დანახარჯთა კალათის ჯამური ღირებულების გაყოფა დანახარჯთა ობიექტის ნორმატიულ (დაგეგმილ) რაოდენობაზე. 
გარდა ამისა, სახელმძღვანელო მოიცავს ხარჯთაღრიცხვის დანიშნულებისა და გამოყენების შესახებ ინფორმაციას, ისევე როგორც სერვისების თვითღირებულების გაანგარიშებისათვის საჭირო მოსამზადებელი სამუშაოების აღწერას. 

